
51

E mi se veddo giâ con tanti parmi

De stofa in sæa pe abbarlugâ i mincioin

Uña scignôa aggaibâ senza risparmi;

Me pä de vedde in Gexa in te funzioîn

Coverti da-i damaschi i belli marmi,

E fra e çinse de sæa, dite festoîn,

Meza ascosa uña classica pittûa,

O un bell'ornato, o a bella architettûa!...


52

Se in Aïti n'aveivi dunque a vana

Pompa e a modda volubile, fattûa

Piña d'imperfezioîn dell'arte umana;

Scoverta contemplavi da natûa

L'opea grande, sublime e sovraumana,

Là varietæ ne-i træti da figûa,

Là ne-i mascci maestæ, forza e sveltessa,

Në donne brio, grazia, delicatezza.


53

Veddeîvi che anche nûi quell'isolani

Aveivan un contegno naturale

E uña tâ gravitæ, che i Musûlmani

Non han ne-ô sfarzo do vestî orientale,

E no l'ha fra i cattolici romani

Un canonico forse o un cardinale,

O ô cego, o ô præve, o ô fratte ciù esemplare

Co-a so sottaña e ô so abito talare.


54

Veddeivi che anche nûe i Americane

Paivan figge allevæ in t'un monestê,

Ch'ëan ciù modeste assæ che e Maomettane

De l'oriente fasciæ da cappo a pê;

O i Europee, benchè a-i êuggiæ profane

E grazie ascondan, che gh'ha dæto ô Çê,

Sotto un gran sciallo, e un gran bernûsso, o sotto

A cappelliña, o ô meizao, o ô pessotto.

